
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРИУН СЭТГЭЛ

	 

	Михайло Беспалов арваад хоног улсын будаанд явж, нэгэн хагас сайн өдөр нар жаргасан хойно ирэв. Хашааны нарийхан хаалгаар машинаа оруулах гэж моторын дуугаар бүлээн агаарыг донсолгон их л удаан нааш цааш холхиулсаар сая нэг юм оруулав. Мотороо унтраагаад гэртээ ч орсонгүй. Машиныхаа хамрыг сөхөж мотороо ухаж гарав. 

	Михайлын эхнэр Анна хэмээх дугариг царайтай залуухан хүүхэн гэрээс гарч байшингийн довжоон дээр зогсоод эр нөхрөө харж байснаа их л гомдонгуйгаар,

	— Чи ядахдаа орж мэндлээд гардаг болоосой гэв. 

	— Сайн уу, Нюся! гэж Михайло нэн ч ялдамхан мэндлээд хөлөө хөдөлгөхийг үзвэл, би учир бүхнийг ойлгож л байна, даанч зав алга гэж буй нь илт ажээ. 

	Анна үүдээ тасхийтэл хааж гэртээ оров. 

	Михайло хагас цаг хэртэй болоод гэртээ орвол Анна том гэгчийн хөхөө түнхийлгээд элгээ тэврэн байшингийн буланд цонхоор ширтэн сууж байв. Хаалга онгойх чимээгээр хүний урамд эргэж харсангүй. 

	— Чи яав? гэж нөхөр нь асуув. 

	— Яагаа ч үгүй. 

	— Чи уурлачих аа юу?

	— За хаанаас даа! Ажил хөдөлмөрийн хүнд уурлаж болдог юм уу? гэж Анна засдагаар мушилзан гунигтай өгүүлэв. 

	Михайло жаахан эвгүйрхэж байснаа пийшингийн наадах вандан дээр суугаад гутлаа тайлав.

	Михайлын гутлаа тайлж байхыг Анна хараад,

	— Пээ эжий минь! Наад хөл чинь яасан балиар муухай юм бэ! гэж дуу алдав. 

	— Шороо тоос гэдэг жигтэйхэн гэж Михайло учир хэлээд хөлийнхөө ороолтыг гуталдаа чихэв. 

	Анна эр нөхрийн хажууд очиж, духан дээр нь ширэлдсэн үсийг тарааж үс сахал болсон хацрыг нь илж, омголтож хатаад тамхи, бензиний үнэр ханхлах уруул дээр нь халуун уруулаар шуналтай озож,

	— Пээ бурхан минь, наад нүүр ам чинь авах юмгүй болчхож гээд нүүрийг нүдэндээ ойртуулан харав. 

	Михайло эхнэрийн уяхан зөөлхөн биеийг тэврэн элгэндээ наалдуулж,

	— Хамаг юмыг чинь балиартуулж орхино шүү, тэнэг минь! гэж жаргалтай гэгч хүнгэнэн өгүүлэв. 

	— Халтартуул, халтартуул! Юм саналгүй бүр ихээр халтартуулбал сайн!

	— Намайг санасан байх нь ээ?

	— Бүтэн сараар алга болчих юмыг чинь саналгүй яах вэ!

	— Би хэдийд бүтэн сараар алга болсон юм. Ай хөөрхөн хонгор минь!

	— Би явж халуун ус юу болж байна үзээд ирье. Чи бэлдэж бай. Авдар дээр солих хувцас гаргаж тавьсан шүү гээд Анна гарч одов. 

	Михайло улдаж халууцсан нүцгэн хөлөөр толийтол угаасан сэрүүхэн шалан дээгүүр гишгэлэн үүдний пинд орж буланд овоолоотой хуучин муусайн цоож цуурга, төмөр, төмөр утасны дотор ямар нэг юм эрж гарав. Эрж ядаад гадаа довжоон дээр гарч,

	— Хүүе Нюся, энд нэг карбюратор байсан юм сан харав уу? гэж хашхирав. 

	— Ямар карбюратор?

	— Яагаа вэ, олон гуурстай...

	— Би тийм юм огт хараагүй! Чи бас л...

	Михайло хацраа илж, машинаа нэгэнтээ хараад гэртээ оров. Гэртээ ороод пийшингийн доогуур эрж, орон доогуур шагайн харавч ямар ч карбюратор байсангүй. 

	Анна орж ирэв. 

	— За бэлдэв үү?

	— Нэг юмаа алга болгочхоод олдоггүй. Муу хог чинь хаашаа орчдог юм бэ? гэж Михайло гунигтайяа өгүүлэв. 

	— Ай тэнгэр! гэж Анна улаахан уруулаа зуухыг үзвэл нүдэнд нь нулимс гялтганан харагдав. 

	— Чи хүнээс ч ичиж зовохгүй юм аа даа. Орон гэртээ эзэн шиг суугаач! Жилд ганц удаа ирэхдээ энэ хар төмрөөсөө салж болохгүй юм уу...

	Михайло яаран хажууд нь очиж,

	— Тэгээд би юу хийх юм бэ, Нюся? гэв. 

	— Надтай юм ярьж суугаач! гэж Анна нүдний нулимсыг арчив. Хоёулаа ширээнээ суув. 

	— Калугины Василаса хүүхэнд нэг үстэй хилэн пальто бий юм. Их сайхан эд ээ! Сайн өдөр өмсөөд зах дээр явж байхыг чи лав харсан биз дээ?

	Михайло хараагүй болов чиг,

	— Уухайс! Нэг иймэрхүү пальто юу... гэж Василиса хүүхний пальтог зааж үзүүлэх гээд учиргүй майжганаж явдаг маягийг нь үзүүлэв. Михайло үнэндээ эхнэрийн санаанд таарсан нэг юм авч өгөх юм сан гэж нэн ч хүсэж байлаа. 

	— Тэгээд тэр пальтогоо зарах гэнэ ээ. Дөрвөн зуугаар өгөх гэнэ. 

	— Уухай... гэхдээ дөрвөн зуу гэдэг үнэтэй юм уу, хямд юм уу гэдгийг Михайло үнэндээ мэдэхгүй байв. 

	— Түүнийг нь авах юм сан гэж би бодох юм. Чамд өвөл тийшээ пальто авна биз. Тэр пальто надад жигтэйхэн сайхан зохих юм. Өмсөөд үзсэн чинь надад цутгасан юм шиг таарч байна билээ. 

	Михайло үс ноос болсон өвчүүгээ маажиж,

	— Тэгвэл авъя. Юуг нь бодоод байх вэ гэв. 

	— Чи байз л даа... Гэтэл мөнгө байдаггүй. Тэгэхлээр нэг эм хонио заръя гэж бодож байна. Оронд нь яах вэ, нэг хурга авч тэжээнэ биз. 

	— Зөв! гэж Михайло дуу алдав. 

	— Юу зөв гэж?

	— Хонь зарах. 

	— Чи бол ч хамаг юмаа зарж үрж орхино л доо! гэж Анна ярвайв. Михайло балмагдан жаргалтай сайхан нүдээ анивчин,

	— Чи өөрөө хэлчхээд, яасан дүүрсэн эд вэ? гэв. 

	— Намайг хэлэхэд чи юмаа хайрлаж байх ёстой шүү дээ. Би зараад, чи зараад байвал нэг мэдэхэд хамаг юмаа зарж үрж орхино шүү дээ!

	Михайло үзтэл эхнэрээ энхрийлэн хайрлаж,

	— Миний эхнэр ч ухаантай толгой шүү! гэв. 

	Тийнхүү магтахад эхнэр нь нүүр улайж,

	— Чи сая харав уу... гэв. 

	Тэднийг халуун усанд ороод гарахад бүр харанхуй болсон байв. Гэртээ орох гэж явтлаа Михайло сугаран хоцроод аанай л машиныхаа кабиныг түрхийтэл онгойлгож байх нь дуулдав. 

	— Миша!

	— Анньки, одоохон. Машиныхаа усыг асгаад орхиё.

	— Хувцсаа тос болгож орхино оо!

	Михайло дуугарсан ч үгүй элдэв олон түлхүүр харчигнуулах чимээ гарна. 

	— Миша!

	— Одоохон, Нюся!

	— Өмд цамцаа муухай болгочихно гэж хэлээд байна шүү!

	— Би хувцсаараа хүрэхгүй. 

	Анна үүднийхээ түгжээг мултлан барьсан хэвээр нөхрөө хүлээн зогсоно. Харанхуйд Михайлын дотуур өмд гялалзах агаад Михайло санаа алдаж, түлхүүрийг шаврын хаалт дээр тавьж гэртээ оров. 

	— Засаж дуусав уу?

	— Карбюраторыг авч үзмээр байна. Буудаад байдаг болчихлоо. 

	— Чи машинаа хааяа үнсэж таалдаг юм биш биз? Надтай суух гэж анх эргүүлж байхдаа намайг энэ муу ёрын хар төмөр шигээ л энхрийлж байгаагүй юм даг гэж Анна унтууцав. 

	— Энд машин ямар хамаатай юм бэ?

	— Хамаатай байлгүй яах вэ. Түүнээс чинь болоод ер амьдрал гэдгийг үзэхгүй юм. 

	Гэрийн дотор цэвэрхэн, дулаахан, тавиур дээр халуун тогоо зугаатай хүнгэнэн буцалж байв. 

	Михайло орон дээр хажуулдан, Анна хоол унд зэхэж гүйнэ. 

	Анна гэрийн дотуур сэмхэн сэмхэн алхлан идээ будаа өрж зэхэхийн зуур бас сүүлийн үеийн сонин сайхныг ярина. 

	— ...Манай хүн уг нь дэлгүүрээ хаагаад явах гэж байтал бүр зориут сахиж байсан шиг нэг хүн орж очоод, «Сайн уу! Би хянан шалгахын хүн байна» гэж л дээ... гэж эхнэрийн ярихад Михайло,

	— Хээ, тэгээд яасан бэ? гэв. 

	— Мань хүн ч сандарч хоцорч. Юм хум нь зуун задгай, жаран хагархай байгаа биз. Гэтэл хаашаа ч гарах арга байдаггүй. Бүр өвчтэй хүн болж үзсэн юм байх... 

	— Нөгөө хянан шалгахын хүн яачхав?

	— Яах вэ дээ, дор нь тоолно, шалгана гээд унаж гэнэ. Тэр их хашир хүн тааралджээ. 

	— Тэгээд бүр баларсан уу?

	— Шөнөжин тоолоод маргааш өглөө нь манай Ганяг дэлгүүрээс нь шууд аваад явсан л даа. 

	— Хэдэн жилээр таслуулав?

	— Одоохондоо таслуулаагүй. Мягмар гарагт шүүхийн хурал хийнэ. Улс ч аль хэдийний мэдээд л байсан юм байна билээ. Зоя нь сүүлийн үед өдөрт хоёр удаа хувцас сольж, сүүлдээ бүр алийгаа өмсөхийг мэдэхгүй болж хоцорсон юм байжээ. Одоо болоход харин «Эндүүрсэн байж магадгүй» гэж ярьж явдаг байна. Эндүүрэл гэнэ шүү! Ганя эндүүрэх байх аа!

	Михайло ямар нэг юм бодож хэвтэнэ. 

	Сар гарч гадаа гэгээтэй болов. Орой болсон хойно тосгоны захад баян хуур уянгалах чимээ сонстож байв. 

	— Миша, хоолоо ид гэж эхнэр нь дуудав. 

	Михайло тамхиныхаа ишийг хуруугаар няцлан базаж, ор шажигнуулан босож ирээд,

	— Манайд хуучин муусайн хөнжил бий бил үү? гэв. 

	— Яах нь вэ?

	— Машины тэвшинд дэвсэх гэсэн юм. Будаа их гоожоод байна. 

	— Та нарт брезент бүтээлэг өгдөггүй юм уу?

	— Брезент ч зөндөө л дөө. Гэхдээ бас л хүрэлцэхгүй юм. Өгнө л гээд байдаг. 

	— Маргааш нэг арга бодъё доо. 

	Хоёулаа их л яаралгүй сууж оройн хоол идэв. 

	Анна шалны зооринд орж нэг шанага бараашиг утгаж ирээд,

	— Энэ хэр болж вэ. Чи үзээч! гэв. 

	Михайло шанагаар нь нэгмөсөн хөнтөрч орхиод уруулаа арчиж уртаар амьсгаагаа гарган,

	— Пээ... сайн болж! гэв. 

	— Баярын наана бүр сайн болно. За одоо хоолоо ид. Миша чи ер нь ажил ажил гээд салдаггүй муу зантай хүн байна шүү. Бусдыг харахад мөлчийсөн голийсон тарган цатгалан улс явах юм. Чамайг харахаас аймаар санаа зовуурьтай юм байна шүү. 

	— Зүгээр! гэж Михайло хүнгэнэн, — Танай ажил юу болж байна? гэв. 

	— Бид одоо хар будаа ялгаж байна. Тоос гэдэг жигтэйхэн. Энэ цөцгийтэй гамбир идээч. Энэ жилийн шинэ тарианы гурилаар хайрсан юм. Энэ жил ямар их тариа бууж байх юм бэ! Хорхой хүрмээр юм. Миша! Тийм их будаагаар яадаг юм бол?

	— Тариа хэрэгтэй. Бүх СССР улсыг хооллоно. Манай улс чинь дэлхийн зургаа хуваасны нэг юм шүү дээ. 

	— Хоол сайн ид. Чамайг хоол их идэхэд би дуртай байх юм. Тэрнээс биш заримдаа яагаад ч юм нүдний нулимс бүрхээд ирэх юм байна шүү. 

	Михайлын царай улайж, нүдэнд нь энхрий янагийн цогтой гал гялбалзаад ирэв. Эхнэртээ нэг тун энхрий янаг үг хэлэх гэсэн шиг Аннаг харсан боловч тийм үг олдсонгүй бололтой. 

	Тэд их орой болсон хойно унтахаар хэвтэв. 

	Цонхоор сарны мөнгөн туяа тусаж, шалан дээр ойсон дөрвөлжин гэгээн дунд бараан сүүдэр эргэлдэн хөдөлнө. 

	— Сайхан шөнө... гэж Михайло дуу алдан шивгэнэхэд эхнэр нь шал нойрмогоор,

	— Аан? гэв. 

	— Сайхан шөнө байна!

	— Сайхан шөнө. 

	— Үлгэрт гардаг шиг сайхан шөнө юм. 

	— Үүрээр манай цонхон дор нэг жижигхэн шувуу жиргэх болж. Хэчнээн сайхан жиргэнэ гээч! гэж Анна нойрмогоор ярина. 

	— Гургалдай юу?

	— Өдийд юун гургалдай байх вэ дээ. 

	— Нээрэн тийм дээ... 

	Хоёулаа дуугай болов. Анна будаа ялгадаг хүнд машин өдөржин эргүүлсээр бүр шалчийтал ядраад унтаад өгөв. 

	Михайло жаахан хэвтэж байснаа толгой доороос нь гараа сэмхэн сугалан авч эхнэрийн өврөөс сэмхэн босож өлмий дээрээ чимээгүй явсаар гадаа гарав. 

	Хагас цаг хэртэй болоод Анна сэрээд нөхрөө тэврэх гэтэл алга байхад цонхоор шагайн харав. Михайло машиныхаа шаврын хаалт дээр сууж байхыг үзвэл сарны гэрэлд дотуур цагаан өмд нь онц тод гялалзана. Михайло карбюратор үлээж байна. 

	Анна аяархан дуудав. 

	Михайло цочиж, барьж байсныгаа шаврын хаалт дээр сэмхэн тавьж хөнгөхөн гэгч гүйж ороод эхнэрийн өвөрт шурган таг дуугай хэвтэв. 

	Анна бөөрөнд нь наалдан атийж,

	— Ганц шөнө ирчхээд зугтаах гээд байх юм даа чи! Тэр муу машиныг чинь шатааж орхино шүү, харж л байгаарай гэв. 

	Михайло эхнэрийн дал мөрийг энхрийлэн алгадаж сэтгэлийг илбэн засаад, эхнэр өөдөө харж хэвтээд,

	— Карбюраторын чихлүүрт жаахан хөвөнгийн тасархай орчихсон шиг байна. Чихлүүрийн нүхээр зүү ч орохгүй болчхож гэж шивгэнэн ярьж байв. 

	— Тэгээд одоо яах гээд байгаа юм бэ?

	— Тийм дээ. 

	— Бас л бензин ханхлаад явчихлаа. Пээ... тэнгэр гэж!

	Михайло пар пар инээвч даруй дуугай болов. 

	Манай хүн их л удаан хөдлөлгүй хэвтэв. Эхнэр нь бас л унтаад өгөв бололтой жигд уртаар амьсгаалан ирэв. 

	Михайло аяархан ханиалгаж эхнэрийн амьсгааг чагнан бас л гараа сугалан авах гэтэл эхнэр нь сэрж, 

	— Чи бас хаачих нь вэ? гэв. 

	— Юм уумаар байна. 

	— Үүдний пинд ваартай квас бий. Уугаад амыг нь таглаарай. 

	Михайло үүдний пинд орж баахан төмпөн сав дотроос өнөө ваартай квасыг арайхийн олж өвдөг дээрээ тавьж байгаад хүйтэн квасаас зөндөө уув. 

	— Өө-өх! Яасан сайхан эд вэ! Чи уух уу? гэв. 

	— Үгүй, би уухгүй. 

	Михайло их л чимээтэй уруулаа арчиж үүдээ дэлгэв... 

	Гадаа саруулхан, намуухан жигтэй сайхан шөнө болжээ. Тэнгэрт хааяа сиймхий цагаан үүл нүүвч сарны туяа нэвтлэн тусна. 

	Михайло агийн үнэр шингэсэн ариун агаар цээж дүүрэн амьсгаалж,

	— Чи хараач, яасан сайхан шөнө вэ! гэж аяархан дуугарав... 

